
– Tá tú byrjar sum sjálvstøðugur, fert tú at uppliva at fáa "nei" til tíni hugskot 
túsund ferðir. Men tú verður noyddur til at halda fram túsundogeina ferð. 
So knappliga er har ein, sum sigur "ja" - og so kemur tú víðari, sigur Alfred 
Joensen, sum klárar seg væl við sínari fyritøku í Danmark

49 ára gamli Alfred Joensen av Hvíta­
nesi eigur og rekur fyritøkuna NES 
Technology, sum hevur nógvan vind 
í seglunum fyri tíðina. Fyritøkan 
heldur til í hjartanum í Keypmanna­
havn á Sankt Annæ Plads, og í løtuni 

eru eini 20 starvsfólk í starvi har.
NES Technology - ella NES Tech - er ein fyritøka, sum 

mennir kjarnuskipanir til pensiónsfeløg. Skipanin hjá 
NES Tech hevur navnið Polaris, og tað er í høvuðsheitum 
hendan kjarnuskipanin, sum definerar fyritøkuna í dag. Í 
stuttum tekur Polaris sær av øllum tí, sum eitt pensións­
felag hevur brúk fyri í sínum arbeiði. 

Sum pensiónsfelag skal mann taka hædd fyri sera 
nógvum detaljum, og tað er tí rættiliga innviklað at gera 
sovorðnar kjarnuskipanir, sum umframt góðar førleikar 

krevja stórt álit millum kunda og veitara. Alfred Joensen 
tykist hava funnið røttu balancuna millum hetta, tí tað 
gongur rættiliga væl hjá NES Tech, sambært stjóranum 
sjálvum.

– Um eg sjálvur skal siga tað, so gongur tað ótrúliga 
væl. Fyritøkan varð stovnað í 2007, so tað er ein nokkso 
gomul fyritøka eftir hondini. Men tey síðstu fýra til fimm 
árini er verulig gongd komin á, sigur Alfred Joensen.

Byrjaði fyritøkuna einsamallur
Sum blaðungur flutti Alfred Joensen fyrst í 90’unum 
niður í lestrarørindum, og hann hevur búð í Danmark 
líka síðan. Hann las til civilverkfrøðing á DTU, har hann 
eisini skrivaði eina Ph.D. eftir lokna útbúgving. Aftaná 
hetta fór hann beint út á arbeiðsmarknaðin og fekk sær 
nakrar royndir. Hann arbeiddi við software hjá ymsum 

fíggjarfyritøkum, og her sá hann, hvussu mann gjørdi 
software til eitt nú bankar, tryggingarfeløg og pensións­
feløg. 

Í 2007 stovnaði hann fyritøkuna NES Tech, tí hann 
vildi sleppa at menna ymiskt slag av KT-loysnum. Navnið 
NES Tech hevur sín uppruna av Hvítanesi - NES vísir til 
HvítaNES. Harumframt eru onnur elementir í hugskot­
inum til navnið, eitt nú at nógvar KT-fyritøkur brúka 
tríggjar bókstavir. 

At byrja við visti Alfred ikki heilt, hvat fyri software 
fyritøkan skuldi gera. 

– Málið var bara, at fyritøkan skuldi menna software­
produktir. Men eg visti, at tað skuldi vera okkurt innan 
fyri tað økið, sum eg kendi til, sigur hann og sipar til 
royndirnar aftaná lestrarárini, har hann hevði ment loysn­
ir til bankar, tryggingarfeløg og pensiónsfeløg.

Alfred Joensen leggur stóran dent á at gera snotiligar og 
brúkaravinarligar skipanir til kundar sínar

til pensiónsfeløg


